
iapoenja kamar dengen pentang djendela dan pintoe, soepaja hawa oedara jang bresih bisa masoek.

Kira pada djam delapan Tan Kie Hou lantes mengikoetin iboe dan ajahnja pergi ka koeboerannja iapoenja laloehoer dengen berdoedoek djoli, hal mana sabetoelnja sanget tida disatoedjoei oleh Tan Kie Hou, sebab ia rasaken doedoek di dalem djoli sanget engap dan soeker bergerak. Tapi lantaran kadoea orang toewanja maoe begitoe dengen apa boleh boeat ia menoeroet djoega.

Di waktoe poelangnja ia denger soeara riboet-riboet dibarengin dengen tangisannja orang prampoean. Boeroe-boeroe Tan Kie Hou melongok dari djendela katjanja itoe djoli, ia menampak sakawanan orang lelaki jang romannja seperti boeaja-boeaja darat, djoestroe menjerat pada satoe prampoean moeda jang sakoedjoer badannja memake pakean berkaboeng berat; sedeng satoe prampoean toewa dengen memaki kalangkaboetan dan mendjerit-djerit mengikoetin dari sabelah blakangnja itoe kawanan boeaja. Roepanja salah satoe boeaja lantaran merasa djengkel, lantes poekoel dan tendang pada itoe prampoean toewa jang mengikoetin, hingga roeboe ka moeka boemi.

Tan Kie Hou sekali poen oemoernja masih moeda tapi lantaran soeda ampat taon lebih lamanja ia mendapet didikannja Tan Ko Wie, iapoenja hati djadi
sengit dan boeroe-boeroe soeroean toekang djoli toeroenken itoe djoli jang ia doedoekin bersama iboenja; tapi sang iboe lantes menjega dan sabaliknja soeroe toekang djoli berdjalan teroes. Oleh karna takoet pada iboenja, Tan Kie Hou sabisanja menahan ia poenja pengrasahan djengkel dengen tida berkata satoe apa.

